
ЖАҢА ҚАЗАҚСТАН: ЖАҚСЫ МҰҒАЛІМ
 Тәуелсіздігіміз тұрақты, туырылығымыз түндігімен жарасқан   Қазақ дейтін елдің ұрпағы болу мен үшін аса үлкен жауапкершілік, айрықша мақтаныш!  Ұлтымыздың ұлылығын жалғар ұрпақтарға тәлім-тәрбие беріп, ұстаз  болып балаларды білім нәрімен сусындатамын деген ой санама саңылау берген сәтте жан дүнием тебіреніп, жүрегім елжіреп сала береді. Сонау заманда ұлт ұстазы бола білген Ахмет атамыз өз ұлтының бір баласына білім беру үшін қаншама сында сыналғаны барша Алашқа мәлім. Ахмет атамыздың  қазағына арнап әліпбиді құрастырып,  осы даналық іздеу жолында құрбан болғаны - ұстаз деген мамандықтың аса қадірлі екенін көрсеткені.   Ахметтің ізін жалғаушы  «Дала қоңырауы»  атанған Ыбырай атамыздың да орны  тарихта алтын әріппен жазылуы тиіс деп білемін.  Тарих -  өткеннен өнеге, болашаққа үлгі болар алтын көпір. Өткенін ұмытқан елдің болашағы да күңгірт тартпақ. Ұстаз тақырыбында кез келген шығарма не жоба жазғанда осы ата-баба дәстүрінен аздаған сыр шертпегеніміз  бізге үлкен сын болмақ. Сол себептен де жүрегі қазақ деп соғар жасампаз жастар өз тарихын тереңнен тебірене жырлауы қажет екенін сезінсе деймін.
   Жаңашыл мұғалім болу -  өткеніңді ұмыту емес, керісінше тарихтан тамыр жая отырып болашаққа діңгек бола білу деген сөз. Еліміз тәуелсіздік алғаннан бері білім саласына соның ішінде әдебиет пен қазақ  тілімізге  үлкен жауапкершілік пен үміт артылып отырғаны белгілі.  Неге десеңіз? Кез келген маман иесі болу үшін де әр адам өз әдебиеті мен тарихын және тілін білу керек.  Барша мамандықтардың анасы -  ұстаз мамандығы. Осы ұстаз деген атқа  таңба бастырмай зор жауапкершілікпен  атқару -  ұстаздарға үлкен міндет. Қазіргі таңда ұстаз боламын деген жас түлектерге барынша жағдай жасалған. Елімізде жыл сайын педагогикалық мамандықтарға   грант иегері болу үшін мүмкіндіктер бар. Міне осы мамандықтарды оқу барысында еліміздің  жас түлекке артқан сенімін ақтай білгеніміз абзал. Осы күнде білім саласында үлкен өзгерістер енгізілгені баршамызға аян. Әрине, бұндай өзгеріс біздің елімізге қажет. Біз, қазақ, әрқашан ұяңдық пен ұялшақтықты бойымызға тал бесіктен сіңіріп өсеріміз белгілі. Ал, қазіргі білім сізге сындарлы ойлау мен функционалдық сауаттылықты арттыру үшін  оқушы өз ойын кез келген ортада тайсалмай жеткізе білуге дағдыландырады. Яғни, бала мектепте алған білімін өмірде барынша өз қажетіне жарата отырып, әрбір ортада өзін емін-еркін сезінуге бағыттай білуге көңіл бөлу. Ойлап қарасақ,  осы білімде ешқандай өзгеріс болмаса, бәсекеге қабілетті бола аламыз ба?  Бұрын  заман жылдап дамитын еді. Осы күнде заман жыл емес,  сағаттап дамып жатқаны бәрімізге мәлім. XXI ғасыр ақпараттық техналогияның заманы дейміз, шын мәнінде қазіргі күндегі балаларымыз барлық жағынан өте қағылез. Өте саналы, нағыз осы заманның балалары десек болады. Біздер, мұғалімдер,  күн сайын өзімізді дамытып, бойымызға ізденімпаздықты дарытып отырмасақ, болашақта өз оқушымыздың алдында сұраққа жауап бере алмайтын ұстаз болып қалуымыз әбден мүмкін. Бұл әрине, үлкен қорқыныш ұстаз атының жауапкершілігіне үлкен болмақ. Жаһанданған елде жасампаздықты бойымызға сіңіру  -  әрбір ұстаз үшін үлкен міндет. Қазіргі қоғамда ұстаздарымызға тек кітаптағы біліммен шектелу аздық етеді. Ұстаздарымыз цифрлық сауаттылықты күн өткен сайын үйрену  үлкен ізденісті талап етеді. Осы орайда жасампаз ұстаз болу үшін,  менің ойымша, ең бірінші ұстаз өз пәнінен басқа  тіл мәдениеті, араторлық шеберлігі үйлесімді болуы керек деп білемін. Әрине ол үшін көп кітап оқу қажет. Мен физика маманымын,  маған әдеби сөйлеу не керек деген ойдан ада болу керек.  Сонау ерте ғасыр ойшылы Әбу Насыр әл-Фараби де жетпіс тілді меңгерген ғой , сол секілді кез келген ұстаз өз пәнінен бөлек басқа да пәндерді жетік меңгергені абзал. Сонда ғана сіз оқушыны тыңдата аласыз және сіздің алдыңыздағы шәкірт сындарлы ойлай алатын,  жан-жақты бала болып өсетіні белгілі. 
[bookmark: _GoBack]   Қорытындылай келе, өз елімізді бәсекеге қабілетті елдердің қатарынан көргіміз келс,  ең алдымен ұстаздарымызды жан-жақты біліммен,  түрлі курстармен жүйелей білгенде ғана жасампаз елдің дара да, дана ұрпақтарын шығара аламыз деген сенімдемін. Тағы да айтар ойым, ұстаз мамандығында оқитын әрбір студенттің сөздік қорын арттыру керек деп ойлаймын.Себебі, қазіргі жастарымыз сөзге шорқақ,  мақал-мәтелді,  дәйек сөздерді сөз арасында мүлдем қолданбайды, бұл болашағымызды мәңгүрттікке алып келеді.  Ақпараттық техналогияны жетік меңгерген,  бірақ тілге шорқақ мұндай ұстаз өз шәкіртін несімен қызықтыра алады деген ой туындайды менде. Міне, сол үшін де жоғарғы оқу орындарында әрбір мамандық иелеріне жылына бірнеше кітапты оқып шығу бастама ретінде алынса дер едім. Сонда біздің елде ұстаз деген атқа дақ түспейді. Ахмет атамыз өмірінің соңына дейін тарихын жырлап өткен тұлға. Тарих пен әдебиеттің болашағы  бүгінгі ұстаздарымызға берілген үлкен аманат. Аманатқа қиянат жасамаған халықтың ұрпақтарымыз. Олай болса,  бізде өз тариыхымызды саф таза алтындай етіп,  келер ұрпаққа жеткізіп беру бүгінгі  жаңа Қазақстанның жасампаз ұстаздарына  жүктелген үлкен  міндет.  Әрбір ұстаз өзіне бір бала тәрбиелеп отырмын деп емес,  ұлтымыздың балашағын тәрбиелеп отырмын деген оймен жұмыс атқаруы қажет!



